
Rreth projektit “Aftësi për Punë” S4J 

“Aftësi për Punë” (S4J) është një projekt i Agjencisë Zvicerane për Zhvillim dhe Bashkëpunim (SDC), i cili 
zbatohet në Shqipëri nga organizata Swisscontact. 

S4J trajton sfidat kryesore të Arsimit dhe Formimit Profesional (AFP) në Shqipëri duke investuar për sigurimin 
e ndryshimeve sistematike, zhvillimin e kompetencave dhe fuqizimin e aktorëve. S4J mbështet ofruesit 
partnerë të AFP-së për krijimin e lidhjeve të ngushta me kompanitë e sektorit privat dhe partnerë të tjerë, 
diversifikimin dhe përmirësimin e ofertës mësimore, aplikimin e metodave të reja të mësimdhënies dhe 
standardeve të cilësisë, realizimin e praktikave mësimore në mjediset e biznesit dhe zhvillimin e fuqizimin e 
institucionit.

raste FRYMËZUESe
Praktikat profesionale të nxënësve në AFP



“Praktika profesionale në biznes është një mundësi shumë e mirë, 
e cila të lejon të gabosh e njëkohësisht të zbulosh veten, pa u trembur 
se çfarë do të ndodhë më pas”.

NXËNËS 
SHKOLLA TEKNIKE EKONOMIKE TIRANË

DANiELE AGOLLI

Drejtimi Ekonomi-Biznes në arsimin profesional po zgjid-
het gjithmonë e më shumë nga nxënësit. Ky drejtim u sigu-
ron atyre një kuptim të gjerë të parimeve të financës dhe 
kontabilitetit, duke u mësuar atyre se si të analizojnë të 
dhënat financiare, si të interpretojnë raportet financiare, si 
të menaxhojnë një biznes e shumë të tjera. Një ndër 
nxënësit që ka zgjedhur këtë degë është edhe Daniele 
Agolli, i cili ka zgjedhur të profilizohet në Llogari. 

Daniele është një djalë 18 vjeçar, i cili përpos motivimit të 
madh dhe objektivave të qarta që ka për të ardhmen e tij, 
është gjithashtu, siç do e përkufizonte dhe ai veten, 
shumë ambicioz, realist dhe kreativ. 

Një djalë me këmbë në tokë dhe shumë i pjekur për 
moshën e tij, Daniele kishte kohë që studionte tregun e 
punës në Shqipëri; çfarë kërkohet më shumë nga bizneset 
dhe kompanitë e ndryshme dhe mbi të gjitha çfarë do i 
sillte atij më shumë të ardhura. Kjo e bëri më të lehtë për 
Danielen procesin e zgjedhjes së arsimit që do vazhdonte 
dhe, deri më tani, mund të themi me bindje të plotë se ka 
bërë zgjedhjen e duhur. Ai shprehet se ekonomia për të 
është, përveç se një degë shumë e dashur, diçka që i ka 
lejuar të jetë i pavarur financiarisht.

“Unë kam punuar që kur kam qenë shumë i vogël, qysh në 
9-vjeçare kur ndihmoja gjyshen duke punuar si recepsion-
ist në një hotel. Gjithmonë kam pasur dëshirën të mos 
mbështetem te asnjeri përveç vetes dhe të nxjerr të 
ardhurat e mia, sado të mëdha apo të vogla qofshin ato.”

Nxënësit që studiojnë Ekonomi dhe Kontabilitet në arsimin 
profesional janë të pajisur me aftësi praktike që kërkohen 
nga çdo punëdhënës. Përveç njohurive teorike që ata 
zotërojnë në shkollë, ata informohen dhe aftësohen më tej 
gjatë kohës kur zhvillojnë praktikat profesionale në 
biznese, duke mësuar kështu se si të komunikojnë në 
mënyrë sa më efektive me kolegët dhe klientët për çësht-
jet financiare. Daniele shprehet se një nga eksperiencat e 
tij të preferuara është praktika që ka realizuar pranë një 
kompanie reklamash dhe marketingu, në të cilën ai pati 
mundësinë për herë të parë të aplikonte aftësitë e tij të 
marketingut digjital.

Daniele thotë se gjatë praktikës në këtë kompani, ai është 
angazhuar në shumë gjëra, duke filluar nga krijimi i poster-
ave dhe banerave, materialeve vizuale për mediat sociale 
e deri te rregullimi i website-ve të ndryshëm. “Eksperienca 
e punës në praktikë më ka dhënë baza të rëndësishme për 
sa i përket karrierës dhe njohjes së tregut të punës në 
Shqipëri”, ndan ai.

Daniele me shumë mirënjohje, shprehet se me kom-
paninë ku ka zhvilluar praktikën profesionale vijoi dhe 
më vonë të mbante kontakt të vazhdueshëm duke 
bashkëpunuar me ta. 

“Puna ime filloi të përmirësohej dita ditës nga eksperi-
enca që po merrja dhe besimi që më dhanë që në 
fillim. Për këtë arsye, m’u ofrua të zhvilloja disa 
projekte me kompensim në mënyrë të pavarur, jashte 
orarit të praktikës në kuadër të shkollës, ofertë të cilën 
e pranova me shumë kënaqësi. Kjo më ndihmoi të 
kisha një zgjatim të kontratës me ta, duke u kthyer më 
pas nga një kontratë dy mujore siç është zakonisht, në 
një kontratë gjashtë mujore”, thotë ai. 

Përgjatë viteve të fundit, Daniele ka arritur që prej 
eksperiencës që ka arritur të krijojë, të kuptojë shumë 
më mirë se çfarë ai kërkon dhe çfarë duhet të japë në 
këmbim. “Bagazhi i njohurive teorike dhe praktike që 
kam, kanë qenë një ndihmë shumë e madhe për mua 
për të kuptuar kulturën e punës dhe strategjitë që 
ndiqen në treg.

Daniele thotë se puna në praktikë i ka dhënë atij 
shumë mësime të vyera, të cilat ai beson vërtet se do 
i shërbejnë për një kohë shumë të gjatë. Ai ndan se, 
për të, praktika profesionale në biznes është një 
mundësi shumë e mire, e cila të lejon të gabosh e 
njëkohësisht të zbulosh veten dhe pritshmëritë që ke 
ndaj vetes, pa u trembur se çfarë do të ndodhë më 
pas. Gjithashtu, sipas Danieles, eksperienca e prak-
tikës profesionale të lejon të krijosh lidhje dhe njohje 
të reja dhe, rrjedhimisht, hap rrugën për mundësi më 
të mira.

Ai dikur ishte pesimist për sa i përket mundësive që 
një profesionist i ri dhe pa eksperiencë mund të kishte 
në Shqipëri. Sot, ai mendon ndryshe.

“Tregu në Shqipëri kërkon më shumë nga çfarë men-
dojmë dhe të tërheq më shpejtë nga çfarë ne preten-
dojmë. Çdo biznes, çdo kompani, ka nevojë për krahë 
pune. Njerëzit punëtorë kërkohen kudo dhe kurdo, 
pavarësisht moshës apo eksperiencës që ata kanë. 
Nëse akoma nuk ke gjetur punë, nuk ke kërkuar 
mjaftueshëm”, përmbyll ai. 



“Lëndët teorike të prezantojnë fillimisht me fushën dhe patjetër që të ofrojnë 
bazat e para, por praktika është ajo që të vendos në situata reale dhe të jep 
një kuptueshmëri 360 gradë të saj”.

NXËNËSE 
SHKOLLA INDUSTRIALE PAVARËSIA, VLORË

ERTA LIPE

Arsimi profesional, ndër shumë drejtime të tjera, ofron 
edhe një nga fushat me zhvillimin më të shpejtë në epokën 
ku jetojmë, Teknologjinë e Informacionit dhe Komunikimit 
. Kërkesa për profesionistë në këtë fushë sa vjen e rritet 
akoma më shumë, duke bërë që nxënësit ta zgjedhin këtë 
drejtim  më shpesh. Ata nisin një udhëtim transformues, 
që i pajis me njohuritë e nevojshme dhe aftësitë praktike, 
për të lulëzuar në epokën digjitale, nëpërmjet përvojave të 
ndryshme që ata krijojnë dhe mundësive që i’u ofrohen 
gjatë rrugëtimit të tyre si brenda ambienteve të shkollës 
ashtu edhe jashtë tyre. 

Një prej nxënëseve që ka zgjedhur drejtimin TIK pranë 
Shkollës Industriale Pavarësia është edhe Erta Lipe, 
tashmë në klasën e 11-të. Ajo ndan se dashuria e saj për 
lëndët shkencore daton që në fëmijëri, por pasioni i saj i 
veçantë ka qenë Informatika. Ajo shprehet se që në 
moshë shumë të vogël, bota e teknologjisë ka qenë 
shumë tërheqëse për të dhe kjo ishte pikërisht arsyeja pse 
ajo zgjodhi të shkonte një hap më tej dhe të merrte vendi-
min të ndiqte arsimin profesional. 

Erta e ushtron profesionin e saj dhe në kohën e lirë, duke 
menaxhuar një faqe mediash sociale. “Nëpërmjet faqes që 
menaxhoj, kam gjetur një të mesme të artë. Bëj atë që kam 
më shumë qejf dhe në të njëjtën kohë mbështes mamanë 
time, duke qenë se është faqja e saj.”, ndan Erta. 

Ajo shprehet se nxënësit që studiojnë informatikë jo vetëm 
fitojnë baza të forta teorie, por mbi të gjitha atyre iu jepet 
mundësia të zbatojnë njohuritë e tyre në skenarë të botës 
reale. “Nëpërmjet praktikave që zhvillojmë, ne kemi 
mundësinë të punojmë krah profesionistëve të industrive 
përkatëse në biznese të ndryshme.”, thotë ajo. 

Përvoja e parë e praktikës që Erta ka pasur ka qenë pranë 
një kompanie që ofron shërbime informatike. Ajo ndan se 
gjatë kësaj eksperience ka zgjeruar njohuritë e saj në 
shumë aspekte të fushës, duke qenë se është kujdesur 
për një mori detyrash që i janë caktuar. Erta thotë se çfarë 
ajo ka arritur të përmirësojë gjatë zhvillimit të praktikës 
profesionale kanë qenë gjithashtu edhe aftësitë menax-
heriale e komunikuese, te të cilat pati ndikim tepër pozitiv 
marrëdhënia dhe kontakti i vazhdueshëm me klientët dhe 
kolegët në ambientin e punës. 

Erta shprehet se tashmë ka arritur të përvetësojë 
njohuri nga më të ndryshmet rreth fushës, duke u 
informuar kështu rreth njohjes me probleme kompl-
ekse dhe mënyrës se si ato duhen zgjidhur, zhvillimi i 
aplikacioneve softuerike, menaxhimi i rrjeteve, 
kontributi në infrastrukturën digjitale e shumë të tjera. 
“Lëndët teorike të prezantojnë fillimisht me fushën dhe 
patjetër që të ofrojnë bazat e para, por praktika është 
ajo që të vendos në situata reale dhe të jep një 
kuptueshmëri 360 gradë të saj.”, shton Erta.

Përpos gjithë benefiteve që Erta ka arritur të marrë, 
ajo është veçanërisht e lumtur me faktin se është më 
e qartë në raport me interesat e saj dhe se çfarë i 
pëlqen më shumë në industrinë ku vepron. Erta thotë 
se web-design dhe programimi janë dy nga shtyllat 
kryesore ku ajo dëshiron të bazohet në të ardhmen 
dhe dy fusha njohurish të cilat dëshiron t’i zgjerojë 
akoma më shumë. Rrjedhimisht, Erta thotë se ka 
dëshirë të vazhdojë edhe arsimin e lartë në po të 
njëjtën degë, duke theksuar faktin se ndihet shumë e 
përgatitur profesionalisht që tani. 

Erta shprehet se pavarësisht se ka akoma një rrugë 
shumë të gjatë përpara, ajo ka arritur të kuptojë sado-
pak se si funksionon tregu i punës në Shqipëri. Ajo 
shprehet se, sidomos për nxënësit e TIK, tregu ofron 
një shumëllojshmëri pozicionesh dhe mundësish 
punësimi dhe praktike. Kështu që ajo, me vetëbesim 
të plotë, thotë se ndodhet në rrugën e duhur. 

“Informatikën e konsideroj si një zgjedhje shumë të 
mirë, kjo për tre arsye. Si fillim, është një drejtim që të 
ofron punësim të shpejtë dhe të menjëhershëm duke 
qenë se kërkesa në treg sa vjen e rritet. Së dyti, 
mendoj se çfarëdolloj arsimi të lartë të zgjedhësh, 
informatika është nga ato fusha që do të të vijë gjith-
monë në ndihmë në të ardhmen dhe disa njohuri më 
shumë rreth saj nuk bëjnë asnjëherë keq, përkundrazi. 
Së treti, diploma e cila merret në përfundim të arsimit 
të mesëm profesional mund të të shërbejë nëse dëshi-
ron të kesh më shumë se një profesion, duke e kthyer 
kështu në mjet të nevojshëm për të bërë një punë të 
dytë apo të tretë në kohën e lirë.” , përmbyll Erta, duke 
dhënë njëkohësisht një mesazh për të rinjtë që dëshi-
rojnë të ndjekin arsimin profesional.  



Arsimi profesional luan një rol jetik në formimin e fuqisë 
punëtore të së nesërmes dhe nxënësit që ndjekin 
drejtimin Ndërtim në shkollat profesionale janë një pjesë 
thelbësore e këtij ekuacioni. Me fokus në aftësitë praktike 
dhe njohuritë specifike të industrisë, këta nxënës janë të 
pajisur me mundësitë dhe mjetet e nevojshme dhe 
domosdoshme për të shkëlqyer në sektorin e ndërtimit, i 
cili është gjithnjë në zhvillim. 

Një prej nxënësve që ka zgjedhur të ndjekë pikërisht 
degën e ndërtimit e të vazhdojë studimet pranë shkollës 
profesionale në Elbasan, Ali Myftiu, është edhe Misir 
Dervishi. Momentalisht ai është në klasë të 13-të, çka do 
të thotë që Misiri ka arritur tashmë të krijojë eksperiencë 
në këtë fushë. 

Misiri shprehet se e ka ditur gjithmonë që ndërtimi është 
një fushë e cila të ofron gjithmonë mundësi punësimi, 
duke qenë se jo vetëm është në zhvillim, por fatkeqsisht 
fuqia punëtore në këtë fushë sa vjen e pakësohet. Ai thotë 
se arsimin profesional e ka zgjedhur pikërisht për këtë 
aryse dhe është shumë i lumtur që ka bërë këtë zgjedhje. 

‘’Diploma e arsimit profesional të mesëm njihet në gjithë 
botën dhe, patjetër, kjo gjë ka qenë një shtysë e madhe për 
mua në zgjedhjen që kam bërë’’, shprehet Misiri. Ai thotë 
se njohuritë teorike dhe mbi të gjitha ato praktike, që ka 
marrë gjatë shkollimit, e kanë fuqizuar atë për të ndërtuar 
një të ardhme të suksesshme më vonë.

Padyshim praktika profesionale është pjesa më e rëndë-
sishme e arsimit profesional, sidomos në drejtimin e ndër-
timit. Misiri ndan se si ai dhe të gjithë studentët e tjerë 
angazhohen në mënyrë aktive në punë praktike ku imitio-
jnë skenarët e botës reale në këtë fushë, duke punuar me 
materiale ndërtimi, vegla e makineri të ndryshme etj. Siç 
dhe Misiri thotë, kjo qasje e të mësuarit në praktikë i lejon 
nxënësit të fitojnë një kuptim të thellë të parimeve dhe 
teknikave të ndërtimit. 

Misiri e ka nisur praktikën profesionale qysh në vitin e tij të 
parë të shkollës, duke ekzekutuar metodologji e 
veprimtari të ndryshme ndërtimi në ambjentet e posaçme 
të shkollës.Për sa i përket praktikave në biznes, ai shpje-
gon se nxënësit kanë më shumë një rol vëzhgues se sa 
veprues. Ata ndjekin mentorët dhe konsultohen me ta për 
çdo gjë që shohin duke marrë shpjegimin e duhur për 
secilin hap që ndiqet.    

Misiri, si një djalë shumë ambicioz dhe me kurajo, ka 
dalë përtej kufijve të Shqipërise për të kryer praktikë 
profesionale. Vitin e kaluar, shkolla i rekomandoi atij 
dhe disa prej miqve të tij, nxënës në po të njëjtin 
drejtim, të aplikonin për një mundësi praktike në Lyon 
të Francës, konkurs të cilin vetëm Misiri arriti ta fitonte.

Misiri e kujton eksperiencën e tij me shumë kënaqësi 
dhe krenari, duke treguar se sa mirë është ndjerë 
gjatë praktikës që ka kryer në Lyon. Programi i arsimit 
profesional për nxënësit që ndjekin drejtimin Ndërtim 
në Francë, ashtu si edhe në Shqipëri, është i hartuar 
në bashkëpunim të ngushtë me ekspertë të fushës së 
industrisë së ndërtimit. Kjo gjë, siç edhe Misiri shpre-
het, e ka ndihmuar atë në zgjerimin e njohurive dhe 
dijeve rreth fushës, duke ditur se çfarë kërkesash ka 
sektori i ndërtimit. Ai thotë se eksperienca në Francë i 
ka dhuruar kuptueshmërinë e plotë të koncepteve 
thelbësore që një nxënës, i cili vazhdon studimet për 
ndërtim, duhet të ketë. Përveç njohurive që ai ka 
fituar, Misiri thotë se periudha që ka shpenzuar në 
Francë ka qenë shumë e bukur dhe e këndshme. Ai 
kujton me shumë dashamirësi se sa i përkushtuar 
ishte përgjegjësi i tij gjatë orarit të praktikës, i cili i ka 
ardhur në ndihmë sa herë Misiri ka pasur nevojë dhe 
gjithmonë është gjendur pranë tij kur ai është përbal-
lur me një vështirësi apo paqartësi. Përveç 
marrëdhënies së mirë që Misiri ka pasur me përgjeg-
jësin e tij, ai thotë se dhe me nxënësit e tjerë, me të 
cilët kryente praktikën, ka pasur një raport shumë 
korrekt. Ai thotë se aftësia e tij menaxheriale, aftësia e 
të punuarit në grup dhe aftësia komunikuese kanë 
qenë vetëm disa prej karakteristikave që ai ka fituar 
gjatë periudhës së praktikës profesionale që ka zhvil-
luar në Lyon.

‘’Praktika profesionale të pajis me një avantazh 
konkurrues në tregun e punës. Gjatë periudhës që 
shpenzova në Lyon të Francës, arrita të krijoja lidhjet e 
mia që dhe sot e kësaj dite vazhdoj t’i mbaj gjallë’’, 
shprehet Misiri.

Nëpërmjet përvojës së punës në praktikë, Misiri thotë 
se ndihet i përgatitur për të ardhmen e tij dhe se 
eksperienca e punës ka rrënjosur tek ai aftësitë e 
nevojshme dhe gatishmërinë për punë. 
 

“Praktika profesionale të pajis me një avantazh konkurrues në 
tregun e punës”.

NXËNËS 
SHKOLLA E MESME PROFESIONALE ALI MYFTIU, ELBASAN

MISIR DERVISHI



NXËNËS
SHKOLLA E MESME PROFESIONALE KRISTO ISAK, BERAT

“Praktika profesionale më ka vënë në situata gjatë të cilave kam mësuar 
se çfarë do të thotë të jesh një profesionist i vërtetë”.

PETREF JENISHI

Dega Hoteleri-Turizëm është një degë e ofruar nga disa 
shkolla profesionale në Shqipëri, e cila përgatit nxënës për 
të punuar në industrinë e turizmit dhe shërbimeve hotel-
iere. Kjo degë ofron një gamë të gjerë mundësish që 
lidhen me punësimin në menaxhimin e hoteleve, resto-
ranteve, agjencive turistike, si dhe me tregtinë dhe 
promovimin turistik. Nxënësit që studiojnë në degën Hote-
leri-Turizëm kanë disa përparësi dhe, rrjedhimisht, 
nxënësit që e zgjedhin këtë degë janë të shumtë. Një ndër 
ta është edhe Petref Jenishi, nxënës në shkollën profe-
sionale “Kristo Isak”, në vitin e tij të katërt.
 
Petrefi e shfrytëzon kohën e tij të lirë duke bërë atë që di të 
bëjë më mirë, duke gatuar dhe duke eksperimentuar me 
gatime të reja. Dashuria vjen nga stomaku thonë dhe 
kështu ka nisur edhe pasioni i madh që Petrefi ka për 
kuzhinën. Për këtë arsye, arsimimi në degën Hoteleri-Tu-
rizëm ka qenë gjithmonë një ndër opsionet e tij të preferu-
ara. Çfarë e shtyu Petrefin të vendoste përfundimisht 
zgjedhjen e kësaj dege ishte momenti kur në shkollën 
9-vjeçare ku Petrefi ishte asokohe, u bë vizita vjetore për 
promovimin e shkollës Kristo Isak.

Petrefi ka krijuar eksperienca nga më të ndryshmet 
nëpërmjet praktikës profesionale, të cilat i ka nisur qysh në 
vitin e parë të shkollës. Nga eksperienca e tij e parë e deri 
tek e fundit, Petrefi është një shembull i mirë i një nxënësi i 
cili rritet shumë profesionalisht me kalimin e kohës e 
përparon vazhdimisht në fushën e tij. Përvojën e tij të parë 
e ka filluar si një pjatalarës, gjë e cila i dha atij mundësinë 
të shihte në shumë aspekte kuzhinën si ambient pune dhe 
sa rëndësi ka secili rol që kryhet në të. Përpos kësaj, ai ka 
patur mundësi të analizojë kuzhinierët dhe ndihmësit e 
tjerë në kuzhinë. Ky rol vëzhgues e ka lejuar atë të ishte i 
përgatitur për praktikën e rradhës, gjatë të cilës ai nisi 
rrugëtimin si ndihmës kuzhinier.  Pas aftësive shumë të 
mira që Petrefi shfaqi, atij iu ofrua roli si kuzhinier i parë 
vetëm pak muaj më vonë, gjë të cilën ai e kujton me shumë 
krenari. Petrefi nuk harron të përmendi dhe gjithë 
vështirësitë dhe përgjegjësinë e madhe që kishte, marrë 
parasysh moshën e tij të re. 

“Praktika profesionale më ka vënë në situata gjatë të 
cilave kam mësuar se çfarë do të thotë të jesh një 
profesionist i vërtetë.”, shprehet ai.

Petrefi ndan se në të njëjtën kohë, vështirësitë dhe 
peripecitë që ka kaluar e kanë ndihmuar atë të aftëso-
het akoma më shumë, gjë që i ka dhënë përparësi në 
profesion duke ia bërë gjërat sa vjen e më të lehta. 
Koha gjatë së cilës Petrefi ka ushtruar praktikën si 
kuzhinier i parë ka qenë relativisht e gjatë, gjë që lë të 
kuptojë se sa shumë e ka shijuar Petrefi këtë eksperi-
encë. 

“Çfarë më ka shtyrë, përpos rritjes profesionale, që të 
vazhdoja praktikën në po të njëjtin restorant për rreth 
dy vite, ka qenë ambienti shumë miqësor i punës. Të 
gjithë trajtoheshim në mënyrë të barabartë, ndih-
monim njëri-tjetrin dhe për çdo problem jepej një 
zgjidhje efektive”, ndan Petrefi.

Gjithsesi, kjo nuk e ndaloi Petrefin të largohej për të 
mësuar gjëra të reja dhe për të fituar eksperienca 
ndryshe. Kështu, ai nisi praktikën në një tjetër biznes, 
ku për herë të parë u prezantua me teknika të reja 
gatimi dhe receta të ndryshme kuzhine. Fillimi nuk 
ishte i lehtë për të, por pas pak kohësh ia mori dorën 
më së miri. Për këtë, ai i është shumë falënderues 
stafit e kolegëve të tij, për mirëpritjen dhe 
gatishmërinë që kanë treguar sa herë ai ka patur 
nevojë. Përgjatë viteve të shkollës, Petrefi ka zhvilluar 
praktika dhe si kamarjer, gjë e cila e ka përmirësuar 
shumë aftësinë e tij komunikuese dhe menaxhimit të 
marrëdhënieve me klientët.  

Si një i ri të cilit i pëlqejnë shumë sfidat, Petrefi ndan se 
eksperiencat e praktikave që ka zhvilluar në biznese të 
ndryshme e kanë rritur dhe plotësuar në shumë 
aspekte. Ai dëshiron të jetë vazhdimisht në një proces 
ku ka mundësinë të marrë njohuri të reja. Kjo është 
arsyeja pse Petrefi i ka shijuar praktikat profesionale 
në maksimum dhe është munduar të marrë më të 
mirën nga secila prej tyre.



“Tregu i punës në Shqipëri ofron mundësi të shumta, sidomos për 
profesionistët e rinj të cilët duan të shpalosin dĳet dhe njohuritë e tyre 
në fusha të ndryshme”.

NXËNËS  
SHKOLLA PROFESIONALE FAN NOLI, KORÇË

JOAN RAFTI

Sot, informatika është një nga degët më të njohura dhe më 
të kërkuara në fushën e arsimit profesional në Shqipëri. 
Ajo përfshin zhvillimin dhe përdorimin e teknologjisë së 
informacionit dhe komunikimit për të përballuar sfidat dhe 
për të gjetur zgjidhje të reja dhe inovative për probleme të 
ndryshme. Me ndikimin e saj të pashmangshëm në çdo 
sferë të jetës moderne, informatika është gjithashtu një 
degë shumë e preferuar dhe tërheqëse nxënësit. Kështu 
ishte edhe për Joan Raftin, një nxënës që zgjodhi të studi-
ojë Teknologji Informacioni dhe Komunikimi (TIK), në 
profilin programim, në shkollën profesionale, "Fan S. Noli" 
në Korçë.  

Joani shprehet se pasioni për teknologjinë ka nisur që në 
fëmijëri, kur babai i dhuroi një laptop, i cili u bë pjesë e 
pandashme e përditshmërisë së tij. Si natyrë kurioze, ai 
nuk rreshte së pyeturi si funksionon teknologjia dhe pajis-
jet teknologjike. Për këtë arsye, ai vendosi të shkonte një 
hap më tutje dhe të arsimohej pikërisht në këtë fushë për 
t’i kthyer vetes të gjitha përgjigjet e nevojshme.  

Përvoja e parë e Joanit si praktikant në një kompani ka 
qenë eksperienca e tij në Poloni, ku ai u përzgjodh pasi 
aplikoi dhe rezultoi fitues në thirrjen e Albanian Skills. Pozi-
cioni i tij ishte i përqendruar në ndërtimin e website-ve dhe 
marketingun digjital, gjë e cila i dha atij mundësinë të zhvil-
lojë njohuritë në praktikë dhe të mësojë strategjitë dhe 
metodologjitë më të fundit në këto dy fusha përgjatë një 
muaji të vetëm. Përveç të tjerave, Joani shprehet se ka 
mësuar shumë rreth etikës dhe rregullave që duhen 
ndjekur gjatë orarit të punës, gjë e cila ka ndikuar pozitiv-
isht në menaxhimin e marrëdhënieve me kolegët dhe jo 
vetëm. Përvoja në Poloni i ka dhënë Joanit një perspektivë 
të re në kulturën e të punuarit, duke e bërë atë të mësohet 
e të zhvillohet më shumë si individ dhe profesionist. 

Së fundi, Joani ka filluar të ndjekë praktikën profesionale 
pranë Ujësjellës Kanalizime Korçë, të cilën e zhvillon një 
herë në javë. Në praktikë Joani angazhohet kryesisht me 
diagnostikimin dhe zgjidhjen e problemeve që lindin me 
pajisjet kompjuterike të zyrave të UKKO.
 

Rreth rrugëtimit të tij profesional për të ardhmen, 
Joani shprehet se ai dëshiron të vazhdojë edhe 
shkollën e lartë për po të njëjtën degë për t’u speciali-
zuar më tej në fushën e informatikës, në mënyrë që ta 
ndjekë  karrierën e tij të ardhshme si programues. 

“Unë tashmë ndihem padyshim më kompetent rreth 
bazave të forta që kam arritur të marr në fushën e 
teknologjisë dhe informacionit. Për këtë arsye, jam më 
se i bindur që këto baza do më shërbejnë pozitivisht 
duke më dhënë shumë përparësi në raport me bash-
këmoshatarët e tjerë që kanë ndjekur arsim të mesëm 
të përgjithshëm.”, shprehet ai.  

Duke marrë parasysh faktin se Joani e ka zhvilluar 
praktikën profesionale në Poloni dhe tashmë sapo ka 
nisur një praktikë këtu, siç edhe vetë ai shprehet, nuk 
ka arritur akoma të krijojë një ide të qartë rreth tregut 
të punës në Shqipëri. Ai thotë se ka një rrugë të gjatë 
përpara, por një gjë është e sigurt: ”Tregu i punës në 
Shqipëri ofron mundësi të shumta, sidomos për profe-
sionistët e rinj të cilët duan të shpalosin dijet dhe 
njohuritë e tyre në fusha të ndryshme.”, shprehet ai. 

Duke u bazuar në përvojën dhe përparësitë që arsimi 
dhe praktikat profesionale i ka ofruar, Joani sugjeron 
se arsimi profesional është një opsion shumë i mirë 
për nxënësit të cilët synojnë të futen në tregun e 
punës sa më shpejtë të munden dhe të specializohen 
në një fushë të caktuar që në moshë të hershme. 
Joani vlerëson rëndësinë e praktikës profesionale, e 
cila luan një rol kyç në aftësimin e mëtejshëm të 
nxënësve. Joani përmbyll duke thënë se fusha e 
teknologjisë dhe informatikës ofron rrugë të 
shkëlqyera drejt një karriere të suksesshme dhe të 
frytshme. 



NXËNËSE 
SHKOLLA PROFESIONALE SALIH ÇEKA, ELBASAN

“Gjatë arsimit dhe praktikave profesionale, kam arritur të marr njohuri dhe 
aftësi praktike të cilat më përgatisin për botën reale. Kam arritur që në 
vetëm dy vite, të kuptoj qartësisht parimet ekonomike, 
teorikisht dhe praktikisht”.

OKILDA MUCA

Është fakt tashmë, se arsimi profesional luan një rol 
vendimtar në pajisjen e nxënësve me aftësi dhe njohuri 
praktike të domosdoshme për të ndërtuar karriera të 
suksesshme në shumë fusha. Një prej drejtimeve më të 
suksesshme është edhe ai i ekonomisë, i cili ofron mundë-
si nga më të ndryshmet për sa i përket praktikave, dhe me 
pas punësimit të nxënësve.

Një prej nxënësve që ka zgjedhur pikërisht drejtimin 
Ekonomi-Biznes, pranë shkollës Salih Çeka në Elbasan, 
është edhe Okilda Muca, momentalisht në klasën e 11-të. 

Okilda është një vajzë plot talente e të papritura. Kohën e 
saj të lirë, ajo e shfrytëzon duke bërë aktivitete nga më të 
ndryshmet, duke qenë se dhe horizonti i interesave dhe 
pasioneve të saj është shumë i gjerë, duke filluar që nga 
kërcimi, këndimi, leximi e shumë të tjera. 

Okilda tregon se në zgjedhjen për të vazhduar arsimin 
profesional ka pasur ndikim e ëma e saj. Fillimisht ishte 
shumë e dyzuar dhe pak paragjykuese, sidomos duke 
pasur parasysh numrin e lartë të djemve në shkollë. 
Tashmë, Okilda shprehet se është shumë e kënaqur me 
zgjedhjen që ka bërë dhe është përshtatur më së miri. Ajo 
thotë se mësuesit kanë qenë një shtysë motivuese për të, 
duke qenë se marrëdhënia me ta ka qenë unike.

“Mësuesit e shkollës na gjenden pranë në çdo hap që ne 
hedhim, duke na ardhur në ndihmë për çdo gjë e duke na 
informuar për çdo paqartësi që mund të na lindë. Tani 
ndihem më e përfshirë se kurrë, marr pjesë në çdo aktivi-
tet. Madje, ndonjëherë më duket sikur flas më shumë seç 
duhet.”, shprehet Okilda duke vënë buzën në gaz. 

Një nga avantazhet kryesore të studimit të ekonomisë 
është zbatimi praktik i parimeve ekonomike nëpërmjet 
praktikave profesionale.

Okilda ka pasur dy përvoja praktike të rëndësishme gjatë 
studimeve të saj. Në vitin e parë, ajo kreu praktikën në 
ambjentet e shkollës, ndërsa në vitin e dytë, ajo zgjodhi të 
zhvillojë praktikën në dy biznese të ndryshme.

Eksperienca e saj e parë e praktikës ka qenë pranë Postës 
Shqiptare, në departamentin e financës, ku ajo qëndroi 
për tre muaj. Praktikën e dytë po e zhvilluar aktualisht, që 
prej Janarit, pranë institucionit Ujësjellës-Kanalizime, 
gjithashtu në departamentin e financës. Okilda thotë se 
përgjatë të dyja eksperiencave, ajo ka arritur jo vetëm t’i 
zgjerojë njohuritë e saj, por edhe të aftësohet më shumë 
për sa i përket dinamikës së tregut të punës.   

Praktika profesionale e ka ndihmuar shumë për të 
konkretizuar të gjitha njohuritë teorike që ka marrë në 
shkollë. Si një vajzë shumë kurioze, ajo ndan se kurrë 
nuk ka reshtur së pyeturi për të paqartat që kishte, 
dhe ajo çka i ka pëlqyer më shumë, ka qenë 
gatishmëria e njerëzve përgjegjës për t’iu përgjigjur. 
Ajo thotë se praktika profesionale i ka nxitur të mendu-
arin kritik, zgjedhjen e problemeve dhe aftësive anali-
tike, çka e ka bërë atë të zgjerojë njohuritë rreth 
peizazhit ekonomik i cili është në ndryshim të vazh-
dueshëm. 

“Arsimi profesional në ekonomi na bën të mundur 
aksesimin e një game të gjerë mundësish karriere. Unë 
dhe nxënësit e tjerë që ndjekin drejtimin 
ekonomi-biznes kemi përparësinë të punësohemi në 
banka apo sipërmarrje të ndryshme duke qenë se 
profesionistët që zotërojnë aftësi praktike dhe ekono-
mike sa vjen e po kërkohen më shumë në tregun e 
punës.”, shprehet Okilda. 

Ajo shton se për nxënësit të cilët synojnë të vazhdojnë 
arsimin e lartë, zgjedhja e kësaj dege është një hap i 
zgjuar, duke qenë se kjo eksperiencë të parapërgatit 
duke të dhënë njohuritë bazë. “Gjatë arsimit dhe prak-
tikave profesionale, kam arritur të marr njohuri dhe 
aftësi praktike të cilat më parapërgatisin për botën 
reale. Kam arritur që në vetëm dy vite, të kuptoj qartë-
sisht parimet ekonomike, teorikisht dhe praktikisht. 
Kjo, përveç se më përgatit për të ardhmen, më rrit 
vetëbesimin në aspektin profesional”, përmbyll 
Okilda. 

Ajo shton se për nxënësit të cilët synojnë të vazhdojnë 
arsimin e lartë, zgjedhja e kësaj dege është një hap i 
zgjuar, duke qenë se kjo eksperiencë të parapërgatit 
duke të dhënë njohuritë bazë. 

“Gjatë arsimit dhe praktikave profesionale, kam arritur 
të marr njohuri dhe aftësi praktike të cilat më parapër-
gatisin për botën reale. Kam arritur që në vetëm dy 
vite, të kuptoj qartësisht parimet ekonomike, teorik-
isht dhe praktikisht. Kjo, përveç se më përgatit për të 
ardhmen, më rrit vetëbesimin në aspektin profesion-
al”, përmbyll Okilda. 



NXËNËS 
SHKOLLA TREGTARE, VLORË

“Përmbushja emocionale dhe profesionale që kam përjetuar 
për herë të parë gjatë praktikës, më ka bërë të kuptoj vërtet se sa 
shumë e dua profesionin tim”.

LEDISIO ARIFI

Dega Hoteleri-Turizëm është një degë e ofruar nga disa 
shkolla profesionale në Shqipëri, e cila përgatit nxënësit 
për të punuar në industrinë e turizmit dhe shërbimeve 
hoteliere. Kjo degë ofron një gamë të gjerë mundësish që 
lidhen me punësimin në menaxhimin e hoteleve, resto-
ranteve, agjencive turistike, si dhe me tregtinë dhe 
promovimin turistik. Padyshim, nxënësit që studiojnë në 
degën e Hoteleri-Turizmit kanë shumë përparësi, duke 
filluar që nga aksesi i lehtë që kanë me tregun e punës, pa 
qenë nevoja të përfundojnë studimet e larta, mundësia 
për praktikë e punësim në biznese dhe, mbi të gjitha, rritja 
e shpejtë në karrierë. Dukshëm, ka shumë arsye pse 
shumë nxënës e preferojnë këtë degë kur zgjedhin 
arsimin profesional. I tillë ka qenë dhe rasti i Ledisio Arifit, 
nxënës në Shkollën Tregtare Vlorë, i profilizuar në Menax-
him Hoteli.

Ledisio është një djalë 18-vjeçar, por plot talente dhe të 
papritura, pasi përveç gatimit ai e shfrytëzon kohën e lirë 
duke riparuar pajisje elektrike, duke peshkuar, madje 
edhe duke pikturuar. 

I pyetur se pse e ka zgjedhur arsimin profesional dhe pse 
pikërisht këtë degë, ai përgjigjet kështu: “Arsimin profe-
sional e pashë si një alternativë të vlefshme që do më 
siguronte punësimin e menjëhershëm dhe zgjerimin e 
përvojës nëpërmjet praktikës në biznese të suksesshme, 
me anën e të cilave unë mund të gjeja atë që më përshtatej 
më shumë”. Thënë kjo, Ledisio ka kryer disa praktika 
profesionale. 

Praktika e tij e parë ka qenë në një prej restoranteve më 
prestigjiozë në Vlorë, ku ai kryente me përpikëri detyrat që 
i caktoheshin, shpeshherë dhe jashtë orarit të përcaktuar 
nga shkolla. Kjo me qëllimin për të mësuar sa më shumë 
teknika dhe “hile” të profesionit të tij të ardhshëm. Nga 
performanca e mirë që pati gjatë praktikës profesionale, 
Ledisios i’u ofrua një mundësi punësimi pranë këtij bizne-
si. Jo shumë kohë më vonë, ai u bë pjesë e stafit në një 
restorant tjetër, pjesë e po të njëjtit resort. Aty ai zgjeroi 
akoma më shumë njohuritë e tij rreth kuzhinës japoneze 
dhe meksikane, gjë e cila i dha përparësi duke iu ofruar një 
pozicion përgjegjës për pjatat dhe kontaktin e drejtpër-
drejtë me klientët. Praktika profesionale, siç edhe vetë 
Ledisio shprehet, i ka dhënë atij njohuri të shumta dhe një 
eksperiencë të paharrueshme. 

“Përvojat që kam pasur gjatë periudhave të praktikës 
kanë qenë unike dhe më kanë mësuar se çfarë do të 
thotë të kesh përgjegjësi në punë. Përmbushja emo-
cionale dhe profesionale që kam përjetuar për herë të 
parë gjatë praktikës më ka bërë të kuptoj vërtet se sa 
shumë e dua profesionin tim’’, shprehet ai. 

Ledisio tashmë numëron katër vite në kuzhinë dhe ka 
arritur që, nga përvoja që ai ka pasur, të marrë një 
mësim shumë të vlefshëm: “Nëse nuk gabon, nuk do 
arrish dot kurrë të mësosh”. 

Në vitin 2022, Ledisio ka marrë pjesë në konkursin 
Gastro-Alb 6, një ndër konkurset më të mëdhenj në 
Shqipëri në fushën e gastronomisë. Këtë eksperiencë 
ai e konsideron të mrekullueshme, edhe pse gjatë 
konkurrimit ai u përball me disa sfida teknike. Meg-
jithatë, ai i menaxhoi ato në mënyrën më të mirë të 
mundshme, duke improvizuar, falë aftësive të tij të 
fituara nga përvojat e shumta në praktikë, që e 
ndihmuan atë të rrëmbente vendin e tretë.

Kryesisht, nxënësit e arsimit profesional priren të jenë 
të orientuar më shumë në praktikë sesa në teori. Por, 
për Ledision, kanë rëndësi të dy këta komponentë, të 
cilët, sipas tij, plotësojnë njëri-tjetrin. “Teoria të 
përgatit mendërisht, praktika të bën gati për të vepru-
ar”, shprehet ai. 

Ndër të tjera, puna e ka bërë Ledision të kuptojë dhe 
qëllimet që ai ka për të ardhmen e tij. Ai ndan se 
synimi i tij është zhvillimi i mëtejshëm i qytetit të tij të 
lindjes, Vlorës. Për këtë arsye, Ledisio shprehet se në 
të ardhmen do të donte të kishte restorantin e tij, ku ai 
do të mund të shpaloste gjithë talentin që zotëron. 



NXËNËSE 
SHKOLLA PROFESIONALE KOLIN GJOKA, LEZHË

‘’Eksperienca që kam fituar gjatë praktikave profesionale më ka rritur dhe 
formuar aq shumë, sa tani kam synime të qarta për të ardhmen time’’.  

SIDORELA MARKU

Nxënësit e shërbimeve sociale dhe shëndetësore 
përvetësojnë një perspektivë unike nga programi i tyre 
mësimor. Ata jo vetëm krijojnë bagazh njohurish nga më të 
ndryshmet, duke nisur që nga dijet rreth të drejtave të 
njeriut, rregullat bazë të komunikimit, konsumimi i lëndëve 
narkotike etj., por gjithashtu ata përballen me situata prej 
të cilave fitojnë përvoja unike. Një prej nxënëseve që ka 
zgjedhur pikërisht drejtimin Shërbime Sociale dhe Shën-
detësore është Sidorela Marku, momentalisht në klasën e 
13-të në shkollën Kolin Gjoka. 

Sidorela shprehet se drejtimi që ajo ndjek është kthyer në 
një nga pasionet e saj më të mëdha, duke qënë se i ofron 
asaj mundësinë të ndihmojë individë të cilët kanë më 
shumë nevojë për ndihmë se të tjerët. Rrjedhimisht, prakti-
ka profesionale e ka bërë Sidorelën të dashurohet akoma 
më shumë me drejtimin që ajo ka zgjedhur, duke qenë se 
vlerëson shumë kontributin që ajo jep në shoqëri duke 
ushtruar profesionin e saj.

Sidorela është një vajzë plot talente dhe dëshira e saj për 
të ecur përpara dhe për të marrë pjesë në evente apo 
aktivitete të ndryshme vihet re lehtësisht nga eksperienca 
e pasur dhe angazhimi përgjatë viteve të shkollës dhe 
praktikës profesionale. 

Sidorela, përpos dëshirës së madhe që ka për të ndihmuar 
individë me aftësi ndryshe e jo vetëm, është gjithashtu 
shumë e përfshirë në aktivitete dhe konkurse me tematika 
të shumëllojshme të cilat synojnë të transmetojnë 
mesazhe të rëndësishme. Në dy prej këtyre konkurseve, 
me në fokus mbrojtjen e mjedisit, ajo ka fituar vend të parë 
dhe vend të dytë, duke ndërtuar me mjete rrethanore si 
gota apo pjata plastike, skulptura mjaft interesante.

Sidorela gjithashtu merr pjesë rregullisht në veprimtari të 
ndryshme që realizohen në ambjentet e shkollës apo 
pranë qëndrës kulturore të fëmijëve, të organizuara nga 
punonjësit socialë në bashkëpunim me shkollën Kolin 
Gjoka. Këto veprimtari trajtojnë tema sociale si lënia e 
alkoolit ose e drogës, ndalimi i dhunës e shumë të tjera. 
Sidorela shprehet se aktivitete të tilla e kanë ndihmuar atë 
të përvetësojë aftësi të mira komunikimi, organizimi e 
menaxhimi. Ajo thotë se një ndër aktivitetet e saj të 
preferuara ka qenë marshimi që është bërë për kancerin e 
gjirit në qytetin e Lezhës, në të cilin morën pjesë jo vetëm 
nxënësit e shkollës, por edhe punonjës socialë dhe vullne-
tarë të shumtë të qytetit të Lezhës. 

Sidorela kujton eksperiencat e saj të para të praktikës 
profesionale, duke treguar me shumë zell momentet 
gjatë vizitave në qëndra spitalore, kopshte apo qendra 
sociale. Ajo thotë se vëmendja nuk duhet të humbte 
kurrë gjatë praktikave, duke qenë se çdo sekondë e 
çdo minutë kishte rëndësinë e tij. ‘’Vizitat kryhen në 
ambjentet e departamenteve të ndryshme, duke nisur 
që nga pediatritë, gjinekologjitë, stomatologjitë e me 
rradhë. Në shumicën e kohës ne jemi duke dëgjuar 
çdo gjë që ekspertë të ndryshëm të departamenteve 
kanë për të ndarë me ne, së bashku me këshillat dhe 
historitë e shumëllojshme që ata tregojnë. Praktika e 
shërbimit social ka më shumë të bëjë me ndërgjeg-
jësimin dhe sensibilizimin ndaj tematikave të ndrys-
hme, kurse praktikat e shërbimit shëndetësor fokuso-
hen më shumë tek improvizimet, për të pasur 
kuptueshmëri më të mirë të teorisë’’, thotë ajo. ‘

’Eksperienca që kam fituar gjatë praktikave profesion-
ale më ka rritur dhe formuar aq shumë, sa tani kam 
synime shumë më të qarta për të ardhmen time. Deri 
më tani kam kuptuar se kam shumë dëshirë të vazhdoj 
studimet për mjekësi, që të mund të implementoj 
gjithë dijet që kam marrë nga lëndët e shërbimit shën-
detësor. Nga ana tjetër, dua të merrem në mënyrë 
vullnetare me tema sociale, në mënyrë që të konkreti-
zoj sa më shumë të mundem gjithë eksperiencën që 
kam pasur lidhur me fushën e shërbimit social’’, shpre-
het ajo.

Sidorela përgjatë katër viteve të shkollës dhe prakti-
kave profesionale që ajo ka kryer, ka pasur përvoja 
nga më të ndryshmet. Ajo është përballur me situata 
të cilat ka mësuar se si ti menaxhojë më së miri, falë 
eksperiencës që ka fituar. Një prej sfidave më të 
vështira me të cilën Sidorelës i është dashur të përbal-
let, ka qenë vizita në Qendrën e Zhvillimit të Lezhës. 
Ajo ndan se takimi me fëmijët me sindromë down ka 
qenë shumë eksperiencë e vështirë për të, duke qenë 
se ata janë shumë të ndjeshëm dhe bashkëveprimi 
me ta kërkon shumë kujdes në mënyrën se si e 
menaxhon ndërveprimin me ta. 

‘’Praktikat profesionale më kanë ndihmuar shumë që 
të jem optimiste për të ardhmen time. Motivimi që kam 
marrë gjatë praktikës më ka bërë të besoj që kam bërë 
zgjedhjen e duhur. Të qenurit i aftë të ndihmosh ata që 
kanë nevojë, të bëhesh krahë për dikë apo thjeshtë të 
kontribuosh sado pak në mënyra nga më të ndrysh-
met, të shtyn ta duash akoma dhe më shumë atë që po 
bën’’, përmbyll Sidorela.  



NXËNËS 
SHKOLLA PROFESIONALE HAMDI BUSHATI, SHKODËR

“Kuzhina për mua është jo vetëm profesion, por edhe pasion, prandaj 
është shumë e rëndësishme që unë të jap maksikumin tim dhe të 
transmetoj te njerëzit sa më shumë kënaqësi nëpërmjet ushqimit”. 

MARJAN PROGNI

Kuzhina është një nga ambjentet e preferuar për nxënësit 
që studiojnë Hoteleri-Turizëm dhe sidomos për ata që 
janë të profilizuar në Kuzhinë-Pastiçeri. Këta nxënës janë 
individë të cilët janë të interesuar të ndjekin një karrierë në 
artin e kuzhinës dhe atë çka ajo ofron. Ata përvetësojnë 
njohuri të ndryshme duke filluar që nga siguria dhe higjie-
na e ushqimit, te hapat e parë të procesit të gatimit, si dhe 
fazat e fundit si dekorimi e paraqitja e pjatës. Nxënësit e 
apasionuar pas kuzhinës, regjistrohen në shkolla profe-
sionale me qëllim që të marrin një arsim gjithëpërfshirës 
në këtë fushë dhe në të njëjtën kohë të zbulojnë më 
shumë rreth vetes së tyre, aftësive dhe çfarë i’u pëlqen më 
shumë. 

Një prej nxënësve më të zellshëm dhe të apasionuar pas 
artit të kuzhinës është edhe Marjan Progni, nxënës në 
klasën e 13-të të shkollës Hamdi Bushati në Shkodër. 
Marjani që në moshë të vogël ka qenë shumë i apasionuar 
pas gatimit dhe e kalonte kohën e tij duke provuar receta, 
të cilat sot i duken të thjeshta, por dikur shpenzonte me 
orë të tëra për t’i realizuar.  

Dëshira e madhe që ka pasur për ta kthyer këtë pasion të 
tijin në profesion, e shtyu Marjanin të ndiqte arsimin profe-
sional për kuzhinë. Marjani e dashuron gatimin dhe kjo 
dallohet fare lehtë dhe nga konkurset e shumta që ai ka 
fituar, në të cilat ai mbart dy çmime në vend të parë në 
kategorinë e Picerisë dhe dy të tjera në vend të dytë në 
kategorinë e Kuzhinës. Kur Marjani flet për eksperiencën e 
tij në konkurse, duket qartazi se sa i përfshirë është ai në 
botën e gastronomisë. Me detaje dhe shumë krenari, ai 
shpjegon recetat e tij fituese, si pica e bërë me brum të zi, 
sepie, pesto dhe karkalec të egër dhe salmoni i shoqëruar 
me krem patatesh, havjar peshku dhe stika. 

Marjani ndan se praktikat profesionale që ai ka zhvilluar 
kanë luajtur një rol shumë të rëndësishëm në zgjerimin e 
njohurive dhe përmirësimin e aftësive të tij në kuzhinë.

“Eksperiencën time të parë e kam fituar gjatë kohës që kam 
zhvilluar praktikën profesionale në një bar-restorant në 
Shkodër. Aty mësova rreth gjithë bazave të kuzhinës, duke 
qenë se merresha me punë të ndryshme dhe ndihmoja ku 
të kisha mundësi. 

Sa më shumë kohë kalonte, aq më shumë kuptoja se 
çfarë më pëlqente më shumë të bëja. Kështu, zbulova 
se gatimet që bëhen në tigan, si pastat, rizotot, 
mishërat e ndryshëm, etj., janë të preferuarat e mia 
dhe momenti që prisja më me padurim gjatë kohës që 
shpenzoja në praktikë ishte pikërisht kur më kërkohej 
të gatuaja pjata të tilla.”, ndan Marjani. 

Eksperienca në praktikë ka bërë të mundur që Marja-
ni, përtej aftësive në kuzhinë, të përmirësojë edhe 
aftësitë menaxheriale në raport me klientët dhe mbi të 
gjitha me kohën. “Duke qenë se ka pasur raste që kam 
punuar në komplekse pishinash ose bar-restorante 
edhe gjatë sezonit të verës, fluksi i punës ka qenë 
shumë i madh dhe unë duhet të isha vazhdimisht 
shumë i kujdesshëm që çdo gjë të shkonte mirë”, 
thotë ai. 

Duke mbledhur bagazh nga eksperienca të ndyshme 
të praktikës dhe punëve që ai ka bërë, me kalimin e 
kohës Marjani ka arritur të kuptojë më mirë se cilat 
janë synimet e tij dhe çfarë specifikisht i pëlqen atiij 
më shumë. 

“Unë gjithmonë kam qenë një njeri që kam dashur të 
provoj gjëra të reja. Kam dashur gjithmonë të marr më 
të mirën nga eksperiencat e ndryshme në mënyrë që 
të zgjeroj njohuritë dhe aftësitë e mia në fushën e 
gastronomisë dhe praktika profesionale e ka ushqyer 
këtë dëshirë timen më së miri”, shprehet Marjani. 

Sot, Marjani është i punësuar në po të njëjtin vend 
prej dy vitesh, aty ku ai ka kryer dhe një pjesë të prak-
tikës. Ai thotë se nga praktikat profesionale që ka 
zhvilluar dhe nga eksperiencat e punës që ka fituar 
më parë, ka nxjerrë mësime të shumta dhe shumë të 
nevojshme të cilat i vë në përdorim edhe në jetë. Ai do 
të veçonte aftësinë e të qenit i duruar.

“Duke marrë parasysh gjithë eksperiencën që kam 
marrë, dëshiroj shumë që dhe të ardhmen time t’ja 
dedikoj gatimit; do të dëshiroja shumë që pas disa 
vitesh të mund të hap një restorant timin dhe të gjithë 
talentin tim ta pasqyroj aty. Kuzhina është për mua jo 
vetëm profesion por edhe pasion, prandaj është 
shumë e rëndësishme që unë të jap maksikumin tim 
dhe të transmetoj te njerëzit sa më shumë kënaqësi 
nëpërmjet ushqimit.”, përmbyll Marjani.  



NXËNËS 
SHKOLLA PROFESIONALE KOLIN GJOKA, LEZHË

“Pavarësisht mungesës së eksperiencës, isha i bindur që pasioni që kam 
për këtë fushë do më ndihmonte shumë, duke më shtyrë të bëja më të 
mirën time gjatë praktikës”.

SILVIO DEDGJONAJ

Nxënësit që ndjekin drejtimin Teknologji Informacioni dhe 
Komunikimi (TIK) në sistemin e arsimit profesional njihen 
me aftësitë teknike dhe njohuritë e nevojshme për të 
punuar në industrinë e teknologjisë. Në shkollë, nxënësit 
studiojnë tema të tilla si programimi, menaxhimi i bazës së 
të dhënave, administrimi i rrjetit, siguria kibernetike, zhvilli-
mi i softuerit, grafik dizajn e shumë të tjera. Paralelisht, 
gjatë praktikave profesionale, nxënësit marrin eksperi-
encën e duhur në mënyrë që të fitojnë aftësi të ndryshme 
në menaxhim projektesh, komunikim, aftësi kompjuterike, 
aftësi menaxheriale etj. Një prej këtyre nxënësve ka qenë 
dhe Silvio Dedgjonaj, maturant në shkollën profesionale 
Kolin Gjoka, Lezhë. 

Ai ndan se për të, sidomos në fushën e teknologjisë, infor-
macioni i ri nuk ka fund. Për këtë arsye, Silvio mundohet 
vazhdimisht të mësojë në mënyrë të pavarur rreth të rejave 
më të fundit e të perfeksionojë aftësitë e tij kompjuterike, 
jo vetëm duke përdorur burime të ndryshme informacioni 
por edhe duke  eksperimentuar aktivisht dhe duke provuar 
vetë një diversitet programesh kompjuterike.

Duke marrë parasysh vitet e eksperiencës që Silvio ka në 
drejtimin TIK, jo vetëm në shkollë por edhe në praktikë 
profesionale, ai ka arritur të ketë një pasqyrë të qartë për 
sa i përket tregut të punës dhe mundësive të punësimit që 
ofrohen për nxënësit që ndjekin drejtimin e tij.‘

’Në momentin që e kam zgjedhur drejtimin TIK, isha mëse i 
qartë që profilizimi do më jepte mundësi punësimi shumë 
më të hershme. Nëse nuk do më jepej, do e gjeja. Idealja 
për mua ka qenë gjithmonë që të bëj diçka timen dhe këtë 
arrita të bëja, gjë për të cilën më ndihmuan shumë bazat që 
kisha marrë gjatë praktikës që kam zhvilluar në biznes.’’, 
shprehet ai. 

Silvio ka qenë gjithmonë i apasionuar pas teknologjisë, 
dhe TIK nuk është vetëm dega që ai studion, por edhe 
pasioni i tij më i madh. Ai praktikon dijet e tij në këtë fushë 
jo vetëm gjatë orëve mësimore apo praktikave profesion-
ale, por edhe në kohën e tij të lirë.

Silvio do e konsideronte veten një njeri shumë 
largpamës, duke pasur parasysh dhe vullnetin e tij të 
cilin e ka vërtetuar fare mirë në historikun e përvojave 
të shkuara. Dashuria që ai ka për teknologjinë e ka 
bërë të synojë për gjithmonë e më lartë. Si rrjedhojë, 
sot Silvio zotëron dhe menaxhon tre faqe të tijat, ku 
secila kryen një funksion ndryshe.

Gjatë praktikave profesionale, nxënësit marrin trajni-
me rreth shumë fushave, dhe shpeshherë, ndodh që 
dijet që ata marrin nuk lidhen vetëm me aftësitë 
teknike apo kompjuterike, por edhe me aftësitë 
menaxheriale, zgjidhjen e problemeve, punën në 
grup, etj. Duke qenë të stimuluar nga skenarë të 
botës reale, nxënësit gjatë praktikave marrin një 
përvojë unike dhe mësohen me frymën e punës që në 
fillimet e praktikave profesionale, gjë e cila është 
thelbësore në industrinë e teknologjisë. 

Silvio ndan se, para se të niste rrugëtimi i tij i parë i 
praktikës profesionale, ai nuk e dinte ç’të priste dhe 
se si do funksiononte, duke qenë se nuk kishte pasur 
kurrë eksperienca të mëparshme pune. Ai ndan se 
njohuritë e vetme që ai kishte kur nisi praktikën ishte 
njohja e disa aplikacioneve dhe programeve të 
fushës. ‘’Pavarësisht mungesës së eksperiencës, isha 
i bindur që pasioni që kisha për këtë fushë do më ndih-
monte shumë, duke më shtyrë të bëja më të mirën 
time gjatë praktikës.’’, thotë ai.

Duke treguar se sa shumë ai e ka shijuar kohën që ka 
kaluar në kompaninë ku po zhvillon praktikën, Silvio 
nuk harron të përmendi se sa mirë është ndjerë aty. 
Silvio thotë se është ambientuar shumë shpejt me 
vendin e punës dhe harmonia mes tij dhe kolegëve ka 
qenë një avantazh, që ka ndikuar në vazhdimësinë e 
qëndrimit të tij aty.

Silvio thotë se praktika në biznes e ka pasuruar shumë 
historikun e përvojës së tij të punës. Siç edhe vetë ai 
shprehet, “praktika në biznes ofron jo vetëm eksperi-
encë por edhe njohje të reja, të cilat herët apo vonë, 
do i favorizojnë nxënësit, në një mënyrë apo në një 
tjetër”. 



NXËNËSE  
SHKOLLA PROFESIONALE HAMDI BUSHATI, SHKODËR

“Nxënësit që ndjekin arsimin profesional në drejtimin Ekonomi-Biznes 
nisin një udhëtim që i pajis ata me njohuritë dhe aftësitë e nevojshme 
për t’u zhvilluar dhe më tej, nëpërmjet praktikave profesionale dhe 
eksperiencës që ata marrin përgjatë këtĳ rrugëtimi.”

dIana tanushi

Bota dinamike ku jetojmë i shtyn të rinjtë sa vjen e më 
shumë të gjejnë mundësi edukimi sa më praktike dhe 
premtuese për të ardhmen e tyre, duke i bërë ata të fitojnë 
aftësi dhe njohuri të profilizuara në fusha të ndryshme. 
Midis opsioneve të shumta që arsimi profesional ofron, 
Ekonomi-Biznesi ka qenë zgjedhja e Diana Tanushit, 
nxënëse në klasën e 12-të në shkollën Hamdi Bushati, 
Shkodër. 

Për një vajzë shumë të dhënë pas botës së artit, e cila 
është gjithashtu shumë e talentuar në artin e të shkruajturit 
poezi, zgjedhja e profilit Llogari-Kontabilitet mund të 
konsiderohet mjaft interesante. Por, Diana shprehet se 
kanë qenë disa arsye të cilat e kanë çuar drejt këtij drejti-
mi. 

Ajo ndan se arsimi profesional nuk ka qenë gjithmonë në 
zgjedhjet e saj fillestare. Diana është regjistruar në 
shkollën profesionale Hamdi Bushati në vitin e saj të dytë, 
kur ajo sapo ishte kthyer nga Italia, ku kishte  ndjekur vitin 
e parë të gjimnazit teknik për turizëm. Për arsye familjare, 
asaj i është dashur të kthehej në Shqipëri. Gjatë procesit 
të reflektimit se çfarë do të bënte për sa i përket arsimimit 
të saj, zbuloi se shumë prej lëndëve që kishte marrë në 
vitin e parë të gjimnazit teknik në Itali, konvertoheshin 
lehtësisht në drejtimin Ekonomi-Biznes pranë shkollës 
Hamdi Bushati. Por, kjo nuk ka qenë arsyeja e vetme.

“Nëse unë do të vendos të vazhdoj edhe shkollën e lartë në 
po të njëjtën degë, njohuritë dhe bazat që po marr tani do 
më ndihmojnë shumë dhe do më japin përparësi në raport 
me studentët e tjerë që kanë zgjedhur arsim të mesëm të 
përgjithshëm”, shprehet ajo.

Përpos njohurive të thelluara që nxënësit marrin rreth 
parimeve themelore ekonomike, sistemeve financiare, 
praktikave të suksesshme të biznesit e të tjera me rradhë, 
nxënësit mbi të gjitha, siç edhe vetë Djana shprehet, kanë 
mundësinë të përjetojnë eksperienca të njëjta si në jetën 
reale.Ndërlidhja e njohurive teorike me aftësitë praktike të 
nevojshme për të lundruar ndërlikimet e botës ekonomike 
dhe financiare, i kanë dhënë Dianës një kuptueshmëri 
shumë të mirë të fushës së Ekonomi-Biznesit.   

Ajo thotë se kurrikula e pasur që ofrohet, gjithashtu 
krijon mundësinë e përmirësimit të aftësive të ndrys-
hme. Ndër to, ajo përmend aftësinë e mendimit anali-
tik dhe kritik, menaxhimin financiar, aftësitë komuni-
kuese dhe të punës në grup. 

“Eksperiencën e parë të praktikës profesionale e kam 
marrë në po të njëjtin vend ku jam duke e zhvilluar 
ende, një zyrë kontabiliteti. Aty kam marrë shijen reale 
të profesionit të një kontabilisti. Çfarë më pëlqeu tej 
mase ishte mënyra se si kolegët dhe punonjësit 
trajtonin njëri-tjetrin. Respekti është fjala kyç e ambi-
entit të punës në zyrën ku punoj dhe kjo gjë ma ka 
bërë akoma më të bukur eksperiencën e qëndrimit 
tim aty”, shprehet Diana. 

Ajo thotë se eksperienca e praktikës profesionale e ka 
rritur shumë profesionalisht, dhe angazhimi i vazh-
dueshëm në fushën e saj e ka bërë të ketë 
kuptueshmëri shumë më të mirë të mënyrës se si 
shumë gjëra funksionojnë. Ndër të tjera, Diana thotë 
se për nxënësit që ndjekin arsimin profesional, prakti-
ka profesionale është një faktor thelbësor i cili ndih-
mon në zgjerimin e mundësive dhe shtigjeve të karri-
erës. 

“Nxënësit që nisin arsimin profesional në drejtimin 
Ekonomi-Biznes nisin një udhëtim që i pajis ata me 
njohuritë dhe aftësitë e nevojshme për t’u zhvilluar dhe 
më tej, nëpërmjet praktikave profesionale dhe ekspe-
riencës që ata marrin përgjatë këtij rrugëtimi”, thotë 
ajo. 

Kështu, siç edhe vetë Diana shprehet, edhe pse ajo 
është regjistruar një vit më vonë në shkollë, ka arritur 
të hedhë themele të forta në parimet ekonomike dhe 
praktika financiare, dhe një rol të rëndësishëm në 
këtë e ka luajtur pikërisht praktika në biznes. 

“Pasi nxënësit përfundojnë gjimnazin profesional, fakti 
që ata pajisen me një diplomë si profesionistë të 
mesëm i jep shumë përparësi në tregun e punës për të 
ardhmen. Kjo për mua ka qenë shtysa kryesore se pse 
kam zgjedhur të ndjek arsimin profesional.”, përmbyll 
ajo.



NXËNËS 
SHKOLLA TEKNIKE ELEKTRIKE GJERGJ CANCO, TIRANË

VIRXHENS KODRA

Arsimi profesional është një ndërthurje perfekte midis të 
mësuarit praktik dhe një qasjeje më të orientuar drejt karri-
erës. Duke qenë se fokusohet në pajisjen e individëve me 
aftësitë e nevojshme për të shkëlqyer në tregun e punës, 
arsimi profesional po zgjidhet gjithnjë e më shumë nga të 
rinjtë. Një nga degët më të kërkuara është Teknologjia e 
Informacionit, e zgjedhur edhe nga Virxhens Kodra, 
nxënës në klasë të 13-të në shkollën Gjergj Canco, Tiranë.
 
Edhe pse Virxhensi është vetëm 19-vjeç, ka shumë për të 
treguar. Ai shprehet se çfarë është gati e pamundur për t’u 
besuar, është se e vetmja gjë që i ndezi shkëndijën e parë 
të interesit rreth fushës së teknologjisë, ishte dëshira për 
të marrë një kompjuter më të mirë. “Mendja ime prej 
12-vjeçari konsideronte vetëm dëshirën për të pasur 
performancë të lartë gjatë video-lojërave. Tashmë, shumë 
gjëra kanë ndryshuar.”, thotë ai. 

“Si shumë të tjerë, edhe unë fillova të zgjeroja dijet hap pas 
hapi, duke marrë nga pak informacion çdo ditë. Nisa të 
mësoja më shumë rreth gjërave bazike siç është hard-
ware-i, e më vonë, programimi u bë interesi im i rradhës. 
Nisa të ndiqja kurse gjuhësh programimi, fillova të eksperi-
mentoja vetë nga pak duke u vetëtrajnuar e duke parë sa 
më shumë video informuese. Kurioziteti ka qenë ai që më 
ka shtyrë gjithmonë të mësoj akoma më shumë.”, shton 
Virxhensi.

Një prej arritjeve të cilat ai kujton me shumë krenari, ka 
qenë një konkurs në të cilin morri pjesë së bashku me disa 
prej miqve të tij. Idetë novatore të biznesit ishin pikërisht 
thelbi i këtij konkursi, ku Virxhensi dhe miqtë e tij ia dolën 
më së miri të prezantonin pikërisht një të tillë. 

UpVase (nga anglishtja - upgraded vase’) ishte ideja 
me të cilën ata u paraqitën në fazën finale të konkursit, 
e cila ishte një vazo multifunksionale lulesh që kishte 
të përfshirë në të dhe karikues telefonësh. Ata kishin 
vetëm 15 minuta kohë për të ardhur me një ide impre-
sionuese, dhe dukshëm, ia dolën më së miri.

Duke qenë se kërkesa për profesionistë të kualifikuar 
në fushën e Teknologjisë së Informacionit vazhdon të 
rritet, sistemi i arsimit profesional i jep vazhdimisht 
mundësinë të rinjve të zhvillojnë aftësitë e tyre në 
praktikë duke punuar në një mjedis të vërtetë pune. 
Kështu, edhe Virxhensi tregon rreth eksperiencave të 
praktikave profesionale që ai ka zhvilluar. 

Ai ka ushtruar profesionin e tij në kompani të ndrys-
hme, duke nisur që nga ato të cilat ofrojnë trajnime 
profesionale lidhur me programim, design, IT etj., e 
deri te kompani që ofrojnë shërbime softuerike. 
Rrugëtimi i tij i praktikave profesionale dhe eksperien-
ca që arriti të krijonte, e ka bërë Virxhensin të mësojë 
shumë dhe të përvetësojë një sërë aftësish, por mbi 
të gjitha, e ka bërë atë të kuptojë se ku qëndron inter-
esi i tij më i madh, i cili siç ai shprehet, është pikërisht 
zhvillimi i web-it. 

Virxhensi është përballur me një sërë kërkesash dhe 
pritshmërish gjatë periudhave të ndryshme të prak-
tikës së tij profesionale, dhe kjo e ka lejuar atë të 
shohë nga perspektiva të ndryshme fushën e 
Teknologjisë së Informacionit dhe çfarë ajo kërkon 
specifikisht. Iniciativat që ai ka marrë duke provuar 
eksperienca të ndryshme praktike dhe qasja që ai ka 
pasur, i kanë dhënë Virxhensit mundësinë të evolojë 
shumë si profesionist i ri në fushën e tij. 

“Gjatë praktikave profesionale, më është dashur të performoj si një punonjës i 
vërtetë, gjë e cila më ka nxitur kreativitetin, të menduarit kritik dhe aftësinë e 
zgjidhjes së problemeve. Kjo më ka bërë më të aftë dhe të denjë për t’u 
përballur me sfida”.



NXËNËS 
SHKOLLA PROFESIONALE SALIH ÇEKA, ELBASAN

“Kjo eksperiencë më ka dhënë mundësinë të marr vazhdimisht njohuri 
nga më të ndryshmet lidhur jo vetëm me fushën që studioj, por edhe me 
mënyrën se si një biznes apo kompani duhet të funksionojë. Kjo gjë më 
ka rritur shumë profesionalisht.”

Elvi xhaferri

Teknologjia luan dhe do të luajë për një kohë të gjatë një 
rol shumë të rëndësishëm në shoqërinë moderne. 
Pikërisht për këtë arsye, drejtimi i Teknologjisë së Informa-
cionit dhe Komunikimit (TIK) në arsimin profesional është 
një opsion shumë tërheqës për të rinjtë të cilët duan të 
profilizohen në ktë fushë, duke fituar aftësi praktike dhe 
avantazh konkurrues në tregun e punës. Praktika profe-
sionale që ofrohet për nxënësit që ndjekin drejtimin TIK, 
patjetër që u siguron atyre aftësi dhe njohuri të vlefshme, 
të cilat mund të aplikohen në një gamë të gjerë industrish.  

Një prej nxënësve të cilët kanë zgjedhur këtë drejtim në 
shkollën profesionale Salih Çeka ka qenë edhe Elvi Xhaf-
erri, i cili sot vazhdon studimet e larta për IT. Elvi është një 
i ri shumë i apasionuar pas teknologjisë dhe informacionit. 
Ai ndan se që në moshë të vogël është prezantuar me 
teknologjinë dhe kurioziteti që ai kishte përbrenda e 
shtynte vazhdimisht të pasuronte bagazhin e njohurive në 
këtë fushë. 

Zgjedhja e arsimit profesional në fakt nuk ka qenë zgjedhja 
e parë që Elvi bëri për sa i përket arsimit të mesëm. Ai ndan 
se, fillimisht, u regjistrua në një gjimnaz të përgjithshëm, 
por vuri re se kurrikula dhe njohuritë që ofroheshin për 
degën për të cilën ai dëshironte, TIK, nuk ishin të 
mjaftueshme. Kështu, ai vendosi të regjistrohej përfun-
dimisht në gjimnazin Salih Çeka. Elvi ndan se sot e kësaj 
dite, ai i është shumë mirënjohës vetes që bëri zgjedhjen e 
duhur. Ai thotë se njohuritë që ka marrë gjatë shkollës së 
mesme, e kanë lejuar atë të krijojë baza të forta për të 
ardhmen. 

Sot, Elvi është bashkëpronar i kompanisë Switch Technol-
ogies, së bashku me dy ish-nxënës të tjerë të shkollës. Ky 
startup ofron kurse programimi dhe zhvillim softuerësh. 
Elvi bashkë me dy miqtë dhe njëkohësisht bashkëpronarët 
e Switch Technologies, kanë rreth një vit që punojnë dhe 
operojnë në treg, ndërsa hapja zyrtare e kompanisë së 
tyre është bërë në Mars të këtij viti. 

Një nga përfitimet kryesore të studimit të TIK në arsimin 
profesional është pa dyshim përvoja praktike që fitojnë 
nxënësit. Elvi ndan se nëpërmjet praktikës profesionale që 
ai ka zhvilluar ka mundur të marrë njohuri nga më të ndrys-
hmet, duke nisur nga zhvillimi dhe zbatimi i aplikacioneve 
softuerike, te dizajni dhe menaxhimi i rrjeteve komp-
juterike dhe zgjidhja e problemeve teknike. 

Ndërkohë që Elvi tregon për eksperiencën e tij të parë 
të praktikës profesionale pranë një agjencie udhë-
timesh, çfarë tërheq më shumë vëmendje është koha 
e gjatë që ai ka kaluar aty. Ai thotë se pasi përfundoi 
praktikën profesionale, punoi për rreth tre vite e pak 
muaj si zhvillues softueri pranë ambienteve të kësaj 
kompanie dhe për të ka qenë një eksperiencë shumë 
e bukur. 

“Kjo eksperiencë më ka dhënë mundësinë të marr 
vazhdimisht njohuri nga më të ndryshmet lidhur jo 
vetëm me fushën që studioj, por edhe me mënyrën se 
si një biznes apo kompani duhet të funksionojë. Kjo gjë 
më ka rritur shumë profesionalisht.”, ndan ai.

Puna në grup, aftësitë menaxheriale, menaxhimi i 
kohës, janë vetëm disa nga aftësitë që Elvi përmend, 
të cilat ai ka arritur ti përvetësojë më së miri. Ai ndan 
se eksperienca e gjatë e praktikës e ka ndihmuar atë 
mbi të gjitha të rritet si individ, duke marrë mësime të 
cilat ai sot e kësaj dite i pasqyron në jetën e tij të 
përditshme. 

Specializimi në një fushë të caktuar është primare për 
nxënësit që zgjedhin arsimin profesional, dhe kjo gjë 
ka vlejtur dhe për Elvin. Ai thotë se mundësia për t’u 
profilizuar në një fushë të caktuar e ka lejuar atë të 
fitojë kuptim më të thellë të fushës së zgjedhur dhe të 
zhvillojë ekspertizë që vlerësohet shumë nga 
punëdhënësit. Ai gjithashtu nuk le pa përmendur se 
sa bazat që ai kishte marrë gjatë arsimimit në shkollën 
Salih Çeka e ndihmuan përgjatë vitit të parë të 
shkollës së lartë. 

‘’Sado e vështirë mund të duket diçka për t’u realizuar, 
gjithmonë ekziston një zgjidhje.’’

Kështu përgjigjet Elvi kur i bëhet pyetja se çfarë ka 
qenë një nga mesazhet më të domosdoshme që ai ka 
nxjerrë gjatë eksperiencës së tij në praktikën profe-
sionale. 



Praktika te mira nga nxenesit 

e arsimit profesional

na kontaktoni


